
Ma ä fin m’ha ciù de tutto scoraggio

De vedde ô sorvecarego, i pilotti

E ô capitanio vegnî zù spedio

In ta camea, arvî e casce e fâ fangotti,

E in coverta tornâsene d'asbrio:

S’accorzeivimo allôa di so complotti,

E tanto ciù che invece d'invitâne

O gio ne davan senza manco ammiâne.

Ghe corrivimo apprêuvo, e a-ô ciæo d’un lampo

Co-a mainaia i veddeivimo in t'un gosso,

Che in quell’orrendo spaventoso campo

Lottavan contro a furia do mâ grosso,

Per poeî trovâ, se ghe riusciva, un scampo

In quarche caa da-i venti ciù a redosso:

Criemmo, preghemmo: lô ne lascian criâ

Ciù crûi, ciù inesorabili che ô mâ.

Se a sorte de sarvâse aggian avûo

In quarch’isoa de chì poco lontaña,

O se rendili ô Çê ô l’agge vosciûo

Vittima de quell’orrida buriaña

Pe castigo, no-ô semmo de segûo:

Stracoava doppo quarche settemaña

A questa costa un bariletto e un remmo:

De lô atro indizio d’allôa in çà non emmo.

Noi restavimo soli e in abbandon

In t’uña nave, chi ëa zà tutta netta

D’erboatûa, de veie e de timon;

E contro d’uña costa a l’ëa diretta

E portâ dä corrente a rubatton,

Dove andavan i maôxi in scciumma sceetta

Comme mûggi de neive sollevæ

Da raffeghe de vento e spampaggiæ.

